
ANNOTATSIYA 
  Frazeologiya tilshunoslikning asosiy tarmoqlaridan biri bo‘lib, u tildagi turg‘un 

birikmalarning ma’nosi va tuzilishini o‘rganish bilan shug‘ullanadi. Ushbu maqolada frazeologiya 
sohasining rivojlanishi, o‘rganilish ko‘lami  haqida ma’lumot beriladi. Shuningdek 
frazeologiyaning asosiy obyekti hisoblangan frazeologik birliklar tahlil qilinib, ularning turlari 
namunalar yordamida farqlangan va tildagi ahamiyati batafsil yoritib berilgan.  

Kalit so‘zlar: tilshunoslik, frazeologiya, frazeologik birliklar, ko‘chma ma’no, leksema, 
iboralar 

PHRASEOLOGICAL UNITS AND THEIR STUDY 
ABSTRACT 

Phraseology is one of the main branches of linguistics, which studies the meaning and 
structure of stable combinations in the language. This article provides data about the development 
of the field of phraseology and the scope of its study. Additionally, phraseological units, which are 
the main object of phraseology, are analyzed, their types are distinguished using examples, and their 
significance in the language is clearly explained. 

Key words: Linguistics, phraseology, phraseological units, figurative meaning, lexeme, 
idioms.  

АННОТАЦИЯ 
Фразеология является одним из основных направлений лингвистики, занимающимся 

изучением значения и структуры устойчивых словосочетаний в языке. В данной статье 
рассматривается развитие фразеологии и масштабы её изучения. Также проводится анализ 
фразеологических единиц как основного объекта фразеологии, выделяются их типы с 
помощью примеров, подробно раскрывается их значение в языке. 

Ключевые слова: лингвистика, фразеология, фразеологические единицы, 
переносное значение, лексема, обороты речи. 

 
 KIRISH VA DOLZARBLIGI 
 Bugungi kunga kelib frazeologiya sohasi tilshunoslikda olib borilayotgan ko‘plab 

izlanishlarning tadqiqot vositasi sifatida  fanda mustahkam o‘rin egallab, uning taraqqiyoti yangi 
bosqichga ko‘tarildi. Frazeologiya tilshunoslikning muhim bo‘limlaridan biri hisoblanib, u asosan 
ko‘chma ma’noga ega frazeologik birliklar, idiomalar va turg‘un iboralarni o‘rganish bilan 
shug‘ullanadi. “Frazeologiya” atamasi yunoncha “pharsis” - tushuncha, ifoda va “logos”- ta’limot 
so‘zlaridan olingan va u ko‘chma ma’noga asoslangan turg‘un birikmalarni o‘rganadi. Rus 
tilshunosi V.N. Yartseva tomonidan tahrir qilingan lingvistik ensiklopedik lug‘atga ko‘ra, 
“frazeologiya” tushunchasining birinchi ta’rifi quyidagicha: Frazeologiya - tilshunoslikning 
frazeologik birliklar - turg‘un idiomatik so‘z birikmalarini o‘rganish bilan shug‘ullanadigan bo‘limi. 
Boshqa tomondan, frazeologiyani til tarkibidagi frazeologik birliklarning jamlanmasi deb ham atash 
mumkin [1]. Ushbu ta’rifdan shuni xulosa qilish mumkinki, frazeologiyaning asosiy obyekti 
frazeologik birliklar hisoblanadi. Frazeologizmlar- ma’no butunligiga ega bo‘lib, nutqiy jarayonga 
qadar ikki va undan ortiq so‘zlarning barqaror munosabatidan tashkil topgan va nutqda tayyor holda 
uchraydigan ko‘chma ma’noga ega turg‘un birikmalardir. Shuningdek ular xalqning madaniyati, 
urf-odatlari, qadimiy an’analari, tafakkuri va oʻziga xos xulq-atvori bilan bogʻlanganligi sababli 
tilning eng koʻp madaniy ma’lumotlar tashuvchi vositalari hisoblanadi. 

METODLAR VA OʻRGANILISH DARAJASI 
Frazeologiyaga doir tadqiqotlar jahon tilshunosligida alohida o‘rin tutadi. Hozirgi 

kungacha frazeologik birliklarni o‘rganish yuzasidan ko‘plab tilshunoslar tadqiqot ishlari olib 
borishgan. Uning umumnazariy asoslari dastlab fransuz tilshunosi Sharl Balli tomonidan 
o‘rganilgan. Sh. Balli “Précis de stylistique” nomli asarida soʻz birikmalarini tahlil qilib, ularning 
tashqi va ichki belgilarini bir-biridan farqlagan edi. Uning nazariyalariga asosan anglatgan 
ma’nolari va sintaktik o‘ziga xosligidan kelib chiqadigan, yaxlitligicha qo‘llaniladigan turg‘un 
birikmalar frazemalar deb ataladi.  

     Tilshunos A.V. Kuninning nazariyasiga ko‘ra, frazeologik birliklar leksemalarning 
toʻliq yoki qisman koʻchma maʼnoli turgʻun birikmasidir. Tor ma’noda frazeologiya so‘zning leksik 
ma’nosini tahlil qilishni asosiy mezon sifatida tanlab, turg‘un birikmalarni o‘rganadi, keng ma’noda 
esa frazeologik birliklarning turlari, strukturasi, semantik vazifalarini hisobga olgan holda o‘rganish 
bilan shug‘ullanadi [2]. 

     Frazeologiya sohasining chuqur tadqiq etilishi va taraqqiyotiga jahonda mavjud 
maktablar ham ulkan hissa qoʻshdi. Masalan, V.Teliya rahbarligidagi Moskva frazeologiya  maktabi 
va 1999-yilda  asos  solingan  Yevropa  frazeologiya  jamiyati frazeologik birliklarning o‘rganilishi 
va ushbu sohaning rivojlanishida muhim ahamiyat kasb etmoqda.  

        O‘zbek tilshunosligida ham frazeologik birliklarni ilmiy jihatdan o‘rganishga  doir 
taqdiqotlar olib borildi va frazeologik lug‘atlar yaratildi. Mashhur oʻzbek tilshunoslari Sh. 
Rahmatullayev, H. Berdiyorov, E. Umarov, A. Mamatov, B. Yoʻldoshevlar tomonidan 
frazeologizmlarning struktur, semantik, grammatik, uslubiy, sintaktik va funksional aspektlari keng 
oʻrganildi. Tilshunos Sh.Rahmatullayevning “O‘zbek frazeologiyasining ba’zi masalalari” nomli 
doktorlik dissertatsiyasi va shu nomli monografiyasi frazemalarning ilmiy tadqiqiga bag‘ishlangan 
dastlabki tadqiqot ishlari hisoblanadi. Bu tadqiqotlarda frazemalar lug‘aviy birliklar sifatida 
o‘rganilib, ularning grammatik xususiyatlari keng yoritildi. O‘zbek tilshunosi Y. Pinxasov 
frazeologik birliklarni semantik jihatdan tasnif etishda akademik V.V.Vinogradovning bu sohada 

mavjud klassifikatsiyasini asos sifatida qabul qilgan holda taqdiqot olib boradi, ammo o‘zbek 
tilining o‘ziga xos xususiyatlariga ham e’tibor qaratadi. Y. Pinxasov frazeologik birliklarni 
grammatik (morfologik, sintaktik) tomondan tahlil qilganda, ularning so‘zga, so‘z birikmasiga va 
gapga teng bo‘lib kelish xususiyatlarini ajratadi. Frazeologik iboralarni etimologik jihatdan qaysi til 
elementi ekanligini aniqlash va zamonlar o‘tishi bilan u iboralarning deformatsiya va 
modernizatsiyaga uchraganligini ko‘rsatadi [3] Frazeologizmlar mahalliy dialekt va shevalarga 
tegishli bo‘lishi, diniy qarashlarni ifodalashi, turli kasb-hunar va turmushning turli sohalariga 
aloqador bo‘lishi mumkinligi ta’kidlanadi. Bu esa iboralarni stilistik   jihatdan o‘rganish lozimligini 
ko‘rsatadi. 

      Tilshunos B.Yo‘ldoshev “Frazeologik uslubiyat asoslari” nomli kitobida frazeologik 
sinonimlarning frazeologik variantlardan farqlarini tahlil qilib, ularning qo‘llanilishdagi farqlarini 
ko‘rsatadi. Frazeologik sinonimlarning ham biri o‘rnida boshqasidan foydalanish mumkin, lekin 
sinonim iboralar uslubiy jihatdan o‘zaro mos bo‘lsa, adabiy-uslubiy normaga muvofiq kelsagina 
o‘zaro o‘rin almasha oladilar” [4] deya ta’kidlaydi.  

Ushbu maqolani yoritish jarayonida turli xil metodlardan foydalanildi. Asosan, analiz, 
sintez, kuzatuv, lingvistik metodlardan tavsifiy, qiyoslash va distributiv tahlil usullari yordamida 
maqola mavzusi keng ochib berildi. 

NATIJALAR VA MUHOKAMA 
Frazeologik birliklar muayyan shaklga ega bo‘lib, ularning yasalishi uchun leksemalar 

moddiy asos bo‘ladi. Turli leksemalarning xilma-xil semantik jihatdan o‘xshash yoki o‘xshash 
bo‘lmagan birikmalari frazemalarni shakllantiradi va ularning tarkibida turli ma’noli leksemalar 
ishtirok etadi. Bu esa leksemalarning frazeologik kombinatsiyalar tarkibidagi o‘rnini aniqlashni 
taqozo etadi. O‘zbek tili frazemalarining paydo bo‘lishida faol va nofaol leksemalar qatnashib, ular 
frazemalarning nafaqat shaklan, balki semantik qaror topishida asos bo‘ladi [5]. 

      Tilshunoslikda frazemalar tarkibidagi so‘zlar leksik ma’nosini yo‘qotgan, so‘zdan 
tashqaridagi til hodisasi sifatida qaralsa, ayrim tilshunoslar frazeologik birliklar tarkibidagi 
komponentlar o‘zlarining leksik xususiyatlarini saqlab qoladi, biroq bu turli frazeologik birliklarda 
har xil ko‘rinishda yuz beradi degan fikrni e’tirof etadilar. Ba’zi tilshunoslar so‘zlar frazemalar 
tarkibiga kirgandan keyin ham o‘zlarining leksik ma’nolarini saqlab qolishini e’tirof etadilar. 
Ammo ayrim frazemalarda leksik ma’no to‘liq saqlanadi, boshqalarida esa leksik ma’no biroz 
susayishi mumkin. Masalan, og‘zidan gullamoq iborasini tahlil qiladigan bo‘lsa- o‘ylamasdan 
gapirmoq,  noo‘rin gaplarni gapirmoq  ma’nosini anglatib, tarkibidagi og‘iz komponenti semantik 
tayanch vosita bo‘lsa, gullamoq so‘zi esa grammatik tayanch komponentdir. Komponentlarning 
leksik xususiyatlari ibora tarkibida qatnashgan leksemalar orasidagi sintaktik bog‘lanishni 
ta’minlaydi. 

Mashhur rus tilshunosi V.Vinogradov frazeologizmlarni ma’noni qanday anglatishiga 
asosan uch guruhga ajratadi: frazeologik birlashmalar, frazeologik chatishmalar, frazeologik 
qo‘shilmalar va frazeologik iboralar. Uning tadqiq qilishicha, frazeologik birliklarning mohiyati 
ularning shakily turg‘unligidadir. Ular nutq jarayonining har bir aktida alohida soʻz shaklida paydo 
boʻlmaydi, balki inson ongida tayyor holda aks etadi va muloqotda qoʻllaniladigan kamida ikkita 
mustaqil soʻzning ma’no jihatdan yaxlitlanishini yuzaga keltiradi [6]. Tarkibidagi komponentlaridan 
biri oʻz ma’nosida, qolganlari koʻchma ma’noda qoʻllanuvchi frazeologizmlar frazeologik 
birlashmalar deyiladi, yasama kulgi, boshini olib ketdi, yog‘ tushsa yalagudek kabi iboralarni 
namuna sifatida keltirish mumkin. Faqat yaxlit holdagina ma’no anglatuvchi, butunlay koʻchma 
ma’noga ega frazemalar esa frazeologik chatishmalar deb ataladi va quyidagilarni misol tariqasida 
aytsak bo‘ladi, esim chiqib ketdi, bosh tortdi, to‘nini teskari kiymoq. Toʻgʻri va koʻchma 
ma’nolarda qoʻllanish xususiyatiga ega turgʻun soʻz birikmalari frazeologik qoʻshilmalar (yerga 
qaradi, boshini koʻtardi) va koʻchma ma’noda qo‘llanilmasa ham koʻpincha gapga toʻliqlik yoki 
jozibadorlik berish maqsadida tez-tez qoʻllanib turadigan iboralar frazeologik iboralar sanaladi. 

O‘zbek tilshunosligida frazeologik birliklarning komponentlari ilk bor  Sh.Rahmatullayev  
va  A.Isayevlarning tadqiqotl ishlarida ilmiy tahlil etilgan. A. Isayev o‘z tadqiqotlarida somatik 
(inson tana qismlariga aloqador so‘zlar) leksemalarning frazeologik birliklarni  hosil qilishdagi 

o‘rnini, xususan ko‘z, bosh, yuz, bet kabi leksemalarning frazemalarni shakllantirishda faol 
ekanligini ta’kidlaydi [7]. Shuni ta’kidlash joizki, mazkur tadqiqotlarda somatik leksemalarning 
frazemalarni shakllantirishdagi ahamiyati va xususiyatini ilmiy tahlil qilishga emas, balki til 
materiallarini qayd qilishga ko‘proq e’tibor qaratilgan. Tilimizdagi bosh, qo‘l, oyoq, yuz, quloq, 
ko‘z kabi so‘zlar inson tana a’zolardan birini ifodalashi bilan somatik leksemalar sanaladi. Masalan, 
ko‘z ostiga olmoq, boshi osmonga yetmoq, devorning ham qulog‘i bor va boshqalar. 

XULOSA 
 Xulosa qilib aytadigan bo‘lsak, frazeologiya tilshunoslikning eng rivojlanayotgan sohasi 

hisoblanadi. Hozirgi kungacha ushbu yo‘nalishni o‘rganish yuzasidan ko‘plab tadqiqot ishlari olib 
borilgan. Shuningdek uning asosiy obyekti hisoblangan frazeologik birliklar tilshunoslar tomonidan 
keng tadqiq qilinmoqda. Mazkur maqolada frazeologiya va frazeologizmlarni o‘rganish bo‘yicha 
taqdiqot qilgan olimlarning ishlari tahlil qilindi va  ularning turlari farqlandi. 

